
ঢাকা: জাতীয় আয়কর মেলায় এক তাঁবুতে সব ধরনের করসেবা পেয়ে সন্তুষ্ট সিনিয়র সিটিজেন, মুক্তিযোদ্ধা ও প্রতিবন্ধীরা। 

শুক্রবার (১৮ সেপ্টেম্বর) মেলার তৃতীয় দিনে সিনিয়র সিটিজেন, মুক্তিযোদ্ধা ও প্রতিবন্ধী বুথ ঘুরে এ তথ্য জানা গেছে।

রাজধানীর অফিসার্স ক্লাবে সপ্তাহব্যাপী (১৬-২২ সেপ্টেম্বর) জাতীয় আয়কর মেলায় সিনিয়র সিটিজেন, মুক্তিযোদ্ধা ও প্রতিবন্ধীদের জন্য আলাদা বুথ রাখা হয়েছে। 

সিনিয়র সিটিজেন বুথ-১০৩-এ কর বিবরণী জমা ও কর সার্কেল পরিবর্তন বিষয় জানতে এসেছেন অবসরপ্রাপ্ত অতিরিক্ত সচিব (প্রশাসন ক্যাডার) আবদুস সালেম।

তিনি বলেন, অবসর নেওয়ার পর গত ৩ বছর ধরে মেলায় আয়কর বিবরণী জমা ও আয়কর প্রদান করতে এসেছি। গত দু’বছরের চেয়ে এবার সেবার মানে সন্তুষ্ট।

অভিযোগের সুরে এ সচিব জানালেন, মেলায় এক তাঁবুতে সব সেবা পাই। এটা কর অঞ্চলে নয় কেন। মেলার মতো সারাবছর সেবার মনোভাব তৈরি করতে হবে।

নুরুল আফসার নামে এক মুক্তিযোদ্ধা আয়কর বিবরণী জমা দিতে এসে বাংলানিউজকে জানান, মুক্তিযুদ্ধ করে দেশ স্বাধীন করেছি। এখন কর দিয়ে দেশ গড়বো।

তিনি বলেন, মেলায় এক তাঁবুতে কর বিষয়ক এত সেবা দেওয়া হয়, যা বিস্ময়। কোনো ভুল থাকলে সহজে সংশোধন ও আন্তরিকতার সঙ্গে সেবা দেওয়া হয়।

পরামর্শ দিয়ে এ মুক্তিযোদ্ধা বলেন, দেশ তো শুধু মুক্তিযোদ্ধাদের জন্য স্বাধীন করিনি। ভালো সেবা শুধু আমরা কেনো পাবো। সব মানুষকে হয়রানিমুক্ত সেবা দিতে হবে।

১০২ সিনিয়র সিটিজেন বুথের দায়িত্বে থাকা সহকারী কর কমিশনার মো. নাজমুল হুদা বাংলানিউজকে জানান, সিনিয়র সিটিজেনরা সম্মানিত ব্যক্তি। তাদের সঙ্গে ভালো আচরণ, আসলে বসতে দেওয়া, হয়রানিমুক্ত সব সেবা দেওয়া হয়। তবে তারা খুবই নম্রতার সঙ্গে আচরণ করেন, তাই ভালো লাগে বলেন তিনি।

কর বাড়লো কিনা, সম্পদ কর কত, কর রেয়াত ও করের সর্বশেষ আপডেট বেশি জানতে চান সিনিয়র সিটিজেনরা, বলেন নাজমুল।

মেলায় গত তিনদিনে বেশ সাড়া পাওয়া গেছে। মেলার শেষ দিন পর্যন্ত আরও বাড়বে বলেও জানান তিনি। 

মেলার দায়িত্বে থাকা এক কর্মকর্তা জানান, প্রতিবছরের মতো এবারও মেলায় সিনিয়র সিটিজেন, মুক্তিযোদ্ধা, প্রতিবন্ধীদের জন্য বিশেষ বুথ ও সেবা রাখা হয়েছে।

কর্মকর্তারা বিশেষভাবে এসব বুথ মনিটরিং করেন। বেশ সাড়াও পাওয়া যাচ্ছে। তবে এসব বুথে কোনো হয়রানির প্রমাণ পাওয়া গেলে দ্রুত ব্যবস্থা নেওয়া হবে বলে জানান তিনি। 

